
bouxbien Laujmiz

faenzcieng ndei 3

De lij daengq naeuz ndaw ban dan gou
boux minzcuz vunznoix dog, engq aeu lai caeuq
doengzhag doxndei doxhuz. Miz mbat boux
doengzhag doxndei he cam gou ciq song bak
maenz dajsawj, gou dwen daxboh nyi, de doq lai
fak cienz hawj gou. Daxboh soqlaiz son gou
naeuz, vunzhenz bungz daengz saehhoj, aeu lai
haeuj lai nai de, ndaej bang cix bang, bang vunz
liuxle bonjfaenh cix sim’ angq. Gij yiengh gyauq
lwg gag ndangsoh daxboh neix, ndaej gou ciuq
guh hag gvai, seizseiz diemjnaeuz bonjfaenh aeu
guh bouxvunz simsienh.

Sam

Yaek daengz mwh daihhag bizyez, yiengh
saeh ceiq youqgaenj couhdwg ra hong lo,
baeznaengz  gyoengq doengzhag lwnhgangj
ceiqlai caemh dwg ra hong, lumjnaeuz
mbangjboux gaenq caeuq danhvei ciemiek, dou
cungj  hozhaenz  danggmaz. Gou caeuq
doengzhag hix bae hoihciugoeng rahong, fat
genjliz bonjfaenh hawj aen danhvei aeuvunz de
baez dem baez, hoeng cungj mbouj saekaen aeu
daeggou.

Vunz a cungjdwg ngoenzneix ngvanh
yienghneix ngoenzcog naemj yiengh’ wnq,
bouxvunz gou lai haengj youqdingh an’ onj
mbouj maij doeng bienq sae doengh, mwh lak ra
hong muengh ndaej haeuj aen danhvei miz
benhci, guhhong saedceij onjdwddwd, hoeng
yaek daengz mwh bizyez gou sawqmwh mbouj
siengj dauq baema ranzmbanj ngoenzngoenz riz
din cungj doxdoengz, dauq muengh ndaej bae
rog sawq buek mbat yawjyawj. Mwhnwngq gaiq
dou neix lij bau faenboiq, hoeng faenboiq
hongguh ne aeu dauq baema ranzmbanj,
caemhcaiq guh hong maz caemh mbouj rox.
Ndigah 6 nyied 30 hauh bizyez le gou doq caeuq
geij boux doengzhag, caez bae daengz
Sanhdungh Cijnanz gya giyez guh cehfaen he.
Neix dwg gya swhyingz giyez cienmonz gai gij
ceh gverang he, lauxbanj dwg vunz Cuhhaij. Aen
giyez neix saeq lai, daiglienz lauxbanj dan miz
seiq haj boux vunz, bae daengz raen dahcej
ndaw hagdangz he caemh youq gizneix, gijdou
cungj sim’ angq lai. Giz diegyouq giyez haemq
rwix, geij boux doengzhag caenx youq aen fungh
ngeihcib geij bingzfueng he, beiznae cung]
mboujmiz, hwngq danggmaz. Lak haidaeuz geij
ngoenz dou roengz daengz geij aen gihdi ndaem
gverang ndaw yanghcin henzhamq Cijnanz, bae
cazyawj go gverang didmaj ndaej baenzlawz
yiengh, doigai cehfaen gverang. Ngamq guh
ndaej aen singhgiz he, gou couh yienq lo, aiq
dwg aen giyez neix saeq lai, caemhcaiq
doengzhag mwngz gou aeu caegcaeg doxbeij
doxdaeuq, gou mbouj haengj baenzneix. Gou
vanzlij dwg roengzsim daugma ranzmbanj
Hozciz ra hong guh. Hoeng mwhde ndaw fwngz
gou mboujmiz geij maenz ngaenz, cawx biugci
daugma ranz cungj mbouj gaeuq, ndigah cam
dahcej ciq lauxbanj sam bak maenz, yienzbonj
lij lauheiq lauxbanj hujheiq gou swzhong mbouj
ciq hawj, hoeng goeng de cix mbon hawj

seugsad. Baenzneix gou caiq beqhwnj aendaeh
mbouj coux miz geij geu buh, daj Cijnanz naengh
ci daugma mbanjranz, itloh coh baihnamz, ma
daengz Ginhcwngzgyangh giz dieg hingzcwng
cungsim Hozciz mwhde youq.

Goengboh gaxgonq ok haujlai rengz ra vunz
doigawj gou bae aen Hozciz Digih Suijgoj Giz
guhhong, aenvih gou hag aen conhyez faexmak,
habngamj lai. Doeg daihhag seiz, cungj mbouj
rox mbanjranz miz aen danhvei yienghneix.
Mboengqde cinggndei miz boux dungzci he diuh
deuz, hoengq aen benhci he, caemh aeu ciu vunz.
Gou 6 nyled co gag daj Vujhan ma
Ginhcwngzgyangh gvaq, ndenq genjliz  hawj
danhvei naeuz faenh hong neix hab gou guh.
Ndigah  gou daj Cijnanz ma  daengz
Ginhcwngzgyangh le, couh bae Hozciz Digih
Suijgoj Giz camcam yawj. Boux ciepdaih gou dwg
daegbeix Mung Yenz, de bizyez caeux gou bi
ndeu. Haet nwngq song dou gangjgoj haujlai
nanz, dauqdaej nienzgeij ceng mbouj lai miz
haujlai gyaezmaij doxcaemh. Gou caemh rox,
danhvei gaenq gietdingh loegyungh gou lo, cingq
ciuq yamqloh bae banh, seizneix ceiq youqgaenj
dwg aeu bouxdaeuz diveij faenguenj yinzsw de
ciem coh. Hoeng gou mbouj roxnaj dwg
bouxlawz, mbouj rox yaek baenzlawz yiengh lo.

Yaek daengz banringz, gou daj ndaw laeuz
danhvei byaij okdaeuj. Aen lacuzbanhgoeng neix
caenh miz sam caengz, hwnq youq hamq gai,
ndaw laeuz miz haujlai aen danhvei lumjnaeuz
fazgaij . doengjgeiq . nungzban | lauzdung , yinzsw .
ginghhezban daengj youq neix banhgoeng, dou
naeuz neix dwg “Lenzhozgoz”. Byaij ok douhung
lij aeu roengz cib geij mbaek lae cij daengz hamq
roen. Gou doq roengz lae, doq nyeux yawj
doigmienh, mwhde, gou nyeux raen daxboh byaij
youq gwnz roenraiz roen doigmienh. De caengz
yawjraen gou, lij byaij bae dem. Gou sawqmwh
hemq de, yamq song sam mbaeklae buet
roengzbae, buet bae doigmienh roen. Daxboh
ndaej rox gou ma Ginhcwngzgyangh, hoeng
mbouj rox gou youq gizlawz, cix caengz gangj
gvaq de aeu daeuj ra gou. Mwhde miz saeh cungj
baengh daj dienhvah gwnz daiz gangj, siengj ra
boux vunz cungj hoj, mbouj lumj seizneix
swnhfwngz baez naenj couh ndaej lo. Raennaj le,
daxboh naeuz daeggou nyi, de ndaej rox gou ma
Ginhewngzgyangh, hoz mbouj onj, couh naengh
sam diemj lai cung ci daj Duh’ anh daeuj ra
daeggou. Gou naeuz daxboh nyi gij saeh
gvendaengz danhvei aeuvunz, de baez yaepda
doq dingh naeuz banringz couh bae ra boux
lingjdauj diveij. Dou cawx di maklaehcei he, cam
boux dawz boux cij mo daengz aen ranz lingjdauj.
De sangsang byombyom, naj riunyumnyum, daz
dou haeuj ranz. Dingq daeggou gangj liux
cingzgvang bonjfaenh, de sijsaeq bae yawj mbaw
genjliz caeuq cingzcik gou, raen gou youq
ndawhag cingzcik maghuz ndei, lij ndaej
bingzbaenz boux hagseng gvaindei, dang gvaq
ganbu guenj ban, caemhcaiq daj aen yenyau
cungdenj bizyez, lijdwg haemq habhoz. (3)

